
Il-Kumitat iltaqa' fil-Parlament, il-Belt Valletta, fl-4.38 p.m.





MINUTI

Il-Il-Minuti ta’ Laqgħa Nru 17 li saret it-Tnejn, 22 ta’ April 2024, ġew ikkonfermati.

IĊ-CHAIRPERSON (Onor. Chris Agius): Illum il-Kumitat għandu quddiemu n-nomina tal-Inġinier Jonathan Scerri għall-ħatra ta’ Chairperson tal-Bord tal-Awtorità Maltija għall-Komunikazzjoni.

SMIGĦ FIR-RIGWARD TAN-NOMINA TAL-INĠINIER JONATHAN SCERRI GĦALL-ĦATRA TA’ CHAIRPERSON TAL-BORD TAL-AWTORITÀ MALTIJA GĦALL-KOMUNIKAZZJONI

IĊ-CHAIRPERSON: Nistieden lill-Inġinier Jonathan Scerri sabiex jidħol fil-Kamra.

L-Inġinier Jonathan Scerri daħal fil-kamra tal-Kumitat. 

IĊ-CHAIRPERSON: Inġinier Jonathan Scerri dan il-Kumitat Permanenti dwar il-Ħatriet Pubbliċi huwa mwaqqaf permezz tal-Att li jemenda l-Att dwar l-Amministrazzjoni Pubblika. Skont dan l-istess Att il-Membri jistgħu jagħmlulek mistoqsijiet supplimentari relatati mat-tweġibiet bil-miktub li bgħattilna. Ninfurmak ukoll li skont l-istess liġi l-mistoqsijiet u t-tweġibiet għandhom, kemm-il darba l-kumitat ma jipprovdix xorta oħra, isiru pubbliċi. 

Qabel niftaħ id-diskussjoni nixtieq ninfurmak li din il-laqgħa qiegħda tiġi streamed live fuq il-website tal-Parlament u qed tiġi rekordjata sabiex eventwalment tiġi mxandra fuq it-TV Channel tal-Parlament. Għalhekk dak kollu li jingħad waqt din il-laqgħa huwa pubbliku.

Qabel insejjaħ għar-rimarki nitolbok sabiex tintroduċi ftit ruħek u tagħti ftit background dwar il-karriera tiegħek. L-Inġinier Jonathan Scerri.

L-INĠINIER JONATHAN SCERRI: Jien Jonathan Scerri, Inġinier, għandi 49 sena u iggradwajt kważi 30 sena ilu. Għandi esperjenza fil-qasam tal-utilities, servizzi u fil-qasam tal-manifattura fejn ħdimt kemm fis-settur privat kif ukoll fis-settur pubbliku.

IĊ-CHAIRPERSON: Grazzi. Nistieden lill-Membri sabiex jagħmlu mistoqsijiet supplimentari. L-Onor. Adrian Delia.

ONOR. ADRIAN DELIA: Grazzi talli lqajt din l-istedina biex tiġi nitħaddtu ftit qabel ma naslu biex imbagħad nagħmlu d-deċiżjoni tagħna. Semmejt żewġ oqsma li anke mis-CV tiegħek jidher li għandek esperjenza vasta fihom però fis-settur tal-komunikazzjoni qed nifhem li s’issa ma ħdimtx. X’inhi l-perspettiva li taħseb li biha tista’ you add value bil-preżenza tiegħek f’dan is-settur minkejja li ma ħdimtx fih?

L-INĠINIER JONATHAN SCERRI: Very fair question. Dan ir-rwol, jekk eventwalment jogħġobkom tagħżluni, iktar narah bħala rwol regolatorju milli rwol ta’ inġinerija. Jien ksibt esperjenza fil-qasam regolatorju speċjalment fis-settur privat fejn ħdimt għal disa’ snin fil-qasam tal-farmaċewtika, li hu settur regolat ħafna. Naħseb li nista’ napplika dak li tgħallimt mill-esperjenza tiegħi f’dan is-settur, għalkemm huwa differenti u qatt ma ħdimt fih qabel, ovvjament b’adattament għal din l-industrija partikolari. Wieħed jista’ jadatta dik l-esperjenza għal dan ir-rwol.

ONOR. ADRIAN DELIA: Mill-esperjenza tiegħek issa a little bit from the outside ta’ din l-entità, hemm xi affarijiet li x’ħin tħares lejha minn barra, mad-daqqa t’għajn tara li baqa’ sew x’isir jew x’jitranġa? Fit-tweġibiet tiegħek għedt li dan huwa settur li jevolvi ħafna u hekk hu, imma issa a fini regolatorju, minn dak li taf inti minn barra llum fejn taħseb li hemm bżonn tisħiħ, tibdil, jew addirittura direzzjoni kompletament differenti?

L-INĠINIER JONATHAN SCERRI: Jien naħseb bħala qasam huwa regolat tajjeb u kemm ilha teżisti l-Awtorità ma tistax tgħid li kien hemm xi kontroversji kbar. Huwa qasam li jsegwi ħafna l-qafas regolatorju Ewropew li hu traspost fil-liġi lokali. Having said that dejjem jibqa’ x’wieħed jista’ jirranġa. Iktar milli fil-qafas regolatorju naħseb li kieku kelli nindika nuqqas, dejjem kif narah minn barra tal-Awtorità, dan huwa li ma tantx tikkomunika – għalkemm hi l-Awtorità tal-Komunikazzjoni – ma’ stakeholders li huma barra mill-industrija. Għandi f’moħħi l-konsumatur ġenerali. Wisq naħseb li l-konsumatur inġenerali jew ma tantx jaf bl-Awtorità jew ma tantx jaf bir-rwoli tagħha. U hemmhekk naħseb fejn jista’ jsir titjib għax il-qafas regolatorju jissaħħaħ meta jkun hemm parteċipazzjoni sħiħa tal-players kollha. Pereżempju niddubita kemm ħafna nies jafu fejn għandhom jirrikorru meta jkollhom xi ilment fuq wieħed mill-providers tas-servizzi.

ONOR. KAROL AQUILINA: Grazzi li ġejt Inġinier Scerri. Mis-CV tiegħek rajt li inti kellek diversi rwoli pubbliċi f’awtoritajiet differenti u anke kumpaniji li għandhom x’jaqsmu mal-Gvern, l-aħħar waħda kienet Chairman tal-Enemalta. Jekk niftakar tajjeb inti kont irriżenjajt minn Chairman. Tista’ tispjegalna ftit iċ-ċirkostanzi li kienu wasslu għar-riżenja tiegħek?

L-INĠINIER JONATHAN SCERRI: Dak iż-żmien kont għedt li kont se nirriżenja għal raġunijiet personali u llum forsi nista’ nelabora ftit iktar. Kif inhi miktuba l-Liġi tal-Enemalta, minkejja li l-Enemalta hija kumpanija u mhux korporazzjoni, għadha tgħajjat liċ-Chairman kważi għall-attivitajiet kollha tagħha, minn sempliċement cable ġdid għal substation, għal deċiżjonijiet li huma beyond il-bord tad-diretturi. Dan ifisser li ċ-Chairperson tal-Enemalta jrid ikun preżenti ħafna, ħafna u ħafna ħin biex jaqdi dmiru u jsostni lill-operat għax inkella prattikament jiġġammja. Dak iż-żmien partikolari jien ma stajtx nagħti daqshekk sigħat lill-kumpanija u ħassejt li jkun aħjar li jintgħażel xi ħaddieħor biex jaqdi dak ir-rwol.

ONOR. KAROL AQUILINA: Jiġifieri ir-raġuni personali kienet kwestjoni ta’ ħin personali tiegħek?

L-INĠINIER JONATHAN SCERRI: Iva, għax jew se tagħti l-mija fil-mija b’mod li l-kumpanija tista’ taħdem mingħajr xkiel inkella ma tkunx qed taqdi r-rwol tajjeb.

ONOR. KAROL AQUILINA: Ma kienx hemm xi raġunijiet oħra apparti l-ħin.   

L-INĠINIER JONATHAN SCERRI: Le.

ONOR. KAROL AQUILINA: Qed nistaqsik għax kienet fil-midja. Kien hemm allegazzjonijiet li f’dak il-perjodu l-Enemalta kienet għaddejja minn management ħażin u kien hemm diffikultajiet ta’ finanzi interni fl-Enemalta. Dawn l-affarijiet kellhom x’jaqsmu, kienu parti minn dan ir-raġunament li wassal għar-riżenja tiegħek?

L-INĠINIER JONATHAN SCERRI: Jien ma jirriżultalix li kien hemm management ħażin u naħseb li l-management kien qed jaqdi dmiru mill-aħjar li seta’. Rigward sitwazzjoni finanzjarja iva, kien żmien fejn l-Enemalta kienet esposta għal prezzijiet ta’ enerġija qawwijin ħafna. Dan ifisser li parti mir-rwol taċ-Chairperson kien li jinvolvi ruħu biex jara li the company makes ends meet u dak kien qed jeħodli ħafna ħin fil-fatt.

ONOR. KAROL AQUILINA: Tista’ tispjega ftit - biex forsi anke l-Membri tal-Kumitat jambjentaw ruħhom - x’kienu r-rwoli differenti tiegħek fl-Enemalta matul is-snin?

L-INĠINIER JONATHAN SCERRI: Kienu diversi. Fl-1995 kont impjegat bħala inġinier fl-operat tal-power station tal-Marsa, eventwalment kont ġejt deployed fid-distribution fin-naħa tan-North, dejjem bħala inġinier, imbagħad kont mort fis-settur privat. Wara irritornajt fl-Enemalta fir-rwol ta’ executive director u iktar riċenti din il-kariga li għadek kif semmejt ta’ chairperson. Tliet fażijiet.

ONOR. KAROL AQUILINA: F’din l-aħħar fażi li ma kontx impjegat tal-Enemalta, tista’ tispjega ż-żmenijiet meta kienu u x’sar dak iż-żmien?

L-INĠINIER JONATHAN SCERRI: Għandi n-noti, nista’ ngħidhomlok.

ONOR. KAROL AQUILINA: Inti fis-CV għedtilna li kont fl-Enemalta bejn l-2013 u l-2014.

L-INĠINIER JONATHAN SCERRI: Bħala direttur, għandu raġun. Hemmhekk perjodu qasir bħala direttur, imbagħad kont impjegat wara.

ONOR. KAROL AQUILINA: Qed nifhem li kont direttur tal-korporazzjoni, tal-bord, qed nifhem ...

L-INĠINIER JONATHAN SCERRI: Imbagħad meta ġiet xolta l-korporazzjoni u saret plc, hemmhekk ma ġejtx appuntat fuq il-plc.

ONOR. KAROL AQUILINA: Qed nifhem li dak kien il-perjodu meta kien hemm il-proċess biex jiġu involuti l-Electrogas?

L-INĠINIER JONATHAN SCERRI: Iva. Kien iż-żmien meta kien hemm il-bord tal-għażla. 

ONOR. KAROL AQUILINA: Inti kellek x’taqsam ma’ dak il-proċess?

L-INĠINIER JONATHAN SCERRI: Le. Ovvjament kont direttur fil-korporazzjoni imma ma kontx fil-bord tal-għażla.

ONOR. KAROL AQUILINA: Però d-deċiżjoni tal-bord tal-għażla ġiet konfermata mill-Bord tad-Diretturi?

L-INĠINIER JONATHAN SCERRI:  Iva.

ONOR. KAROL AQUILINA: U x’kienet il-pożizzjoni tiegħek dwaru?

L-INĠINIER JONATHAN SCERRI: Kienet favur.

ONOR. KAROL AQUILINA: Milli tiftakar kont waħdek jew kien hemm ħaddieħor li kien favur? Kien hemm min kien kontra?

L-INĠINIER JONATHAN SCERRI: Niftakar kien hemm persuna kontra u l-bqija tal-membri preżenti kienu favur.

ONOR. KAROL AQUILINA: Minn dak li sirt taf wara, u allura issa għandna l-benefiċċju ta’ ħdax-il sena, jidhirlek li hemm xi ħaġa li wieħed irid jiġbed l-attenzjoni dwarha jekk kienx sar tajjeb jew sar ħażin?

L-INĠINIER JONATHAN SCERRI: Hemm rapport tal-Awditur Ġenerali li jindika xi affarijiet li hu stess qal li setgħu saru aħjar. M’għandix għalfejn immerihom, I share that opinion in that regard.

ONOR. KAROL AQUILINA: Taqbel magħhom jiġifieri?

L-INĠINIER JONATHAN SCERRI: Ma naqbilx mar-rapport fl-intier tiegħu imma fejn jgħid li xi affarijiet setgħu saru aħjar naħseb li iva.

ONOR. KAROL AQUILINA: Fl-istess vena taf li fil-pajjiż kien hawn allegazzjonijiet li l-proġett tal-Electrogas kien mifni b’istanzi ta’ korruzzjoni, ħasil ta’ flus, eċċ. Minn dak li rajt inti allura, x’inhu l-assessment tiegħek ta’ dawn l-allegazzjonijiet u xi tħoss li sar ħażin f’dan ir-rigward?

L-INĠINIER JONATHAN SCERRI: L-allegazzjonijiet qatt mhuma sbieħ u ovvjament mhuwiex l-iktar parti sabiħa tal-proġett. Fiż-żmien li għamilt l-Enemalta ma ġie xejn quddiemi li jirriżultali li kien għaddej wrongdoing. Having said that, jekk hemm wrongdoing naħseb li għandha ssir ġustizzja fuqu.

ONOR. KAROL AQUILINA: Inti kellek interactions ma’ persuni oħra li mhumiex fl-Enemalta dwar dan il-proġett?

L-INĠINIER JONATHAN SCERRI: L-iktar li kont involut jiena kien mal-bidders li konna qed niltaqgħu magħhom biex niddiskutu t-termini tekniċi.

ONOR. KAROL AQUILINA: Termini tekniċi f’liema sens?

L-INĠINIER JONATHAN SCERRI: Affarijiet li għandhom x’jaqsmu mal-inġinerija, ma’ kif għandu jopera l-impjant, kif għandu jiġi ittestjat.

ONOR. KAROL AQUILINA: Meta qed tgħid mal-bidders, b’mod partikolari ma’ min?

L-INĠINIER JONATHAN SCERRI: B’mod partikolari man-nies ta’ Siemens. Bħalissa m’iniex niftakar l-ismijiet, imma s-Siemens li kienu parti mill-consortium tal-Electrogas li ġie iffirmat il-kuntratt magħhom.

ONOR. KAROL AQUILINA: Inti kont involut fil-mod kif ġie carried out il-proġett u d-diffikultajiet marbuta mal-finanzjament tiegħu?

L-INĠINIER JONATHAN SCERRI: Ma kontx involut imma ovvjament kont qed insegwi bħal kulħadd imma ma kontx involut.

ONOR. KAROL AQUILINA: Taf ukoll li kien hemm timeline speċifiku marbut ma’ dak il-proġett. Tista’ tispjega ftit lill-Kumitat dak it-timeline x’kien, x’kienu ċ-ċirkostanzi ta’ dak iż-żmien u fejn effettivament wassal dak il-proċess?

L-INĠINIER JONATHAN SCERRI: Mill-perspettiva tiegħi t-timeline kien dak li hemm fil-kuntratt, jiġifieri d-delivery period tal-kuntratt. Naf li kien hemm xi delays u naf ukoll li kien hemm penalities fuq dawk id-delays.

ONOR. KAROL AQUILINA: Ma taf xejn iktar minn hekk?

L-INĠINIER JONATHAN SCERRI: F’liema sens?

ONOR. KAROL AQUILINA: X’suppost kienet id-delivery date?

L-INĠINIER JONATHAN SCERRI: Ma niftakarx eżatt. Jidhirli li fi18-il xahar kellu jibda jaħdem open cycle, imbagħad sitt xhur wara, jiġifieri 24 xahar b’kollox, ovvjament mill-bidu tal-ftehim kellu jopera combined cycle. Ma niftakarx id-dettalji.

ONOR. KAROL AQUILINA: Tiftakar kemm kienet din id-delay?

L-INĠINIER JONATHAN SCERRI: Ta’ numru ta’ xhur imma ma niftakarx eżatt

ONOR. KAROL AQUILINA: Tiftakar kenitx id-doppju?

L-INĠINIER JONATHAN SCERRI: Ma naħsibx, le. Ma ġejtx ippreparat għal dawn il-mistoqsijiet. 

ONOR. KAROL AQUILINA: Jien ma ġejtx ippreparat lanqas, però naf ħafna affarijiet dwar hekk, allura nista’ nistaqsik b’mod liberu. Inti konxju wkoll li fl-eqqel ta’ dan il-proċess kien ġie żvelat li wieħed mis-sidien tal-kumpanija Electrogas u kumpanija oħra Maltija kellhom kumpanija barra minn Malta jisimha 17 Black. Din kienet informazzjoni pubblika li kienet ħarġet. Din is-sitwazzjoni ġiet diskussa fil-preżenza tiegħek, fil-bord jew xi mkien ieħor?

L-INĠINIER JONATHA SCERRI: Ma kontx għadni fil-bord dak iż-żmien.

ONOR. KAROL AQUILINA: Meta kont fil-bord ma ġietx diskussa din?

L-INĠINIER JONATHAN SCERRI: Ma naħsibx li kienet pubblika meta kont fil-bord jiena, għax jien spiċċajt mill-bord fl-2014. Ma nafx eżatt f’liema xahar.

ONOR. KAROL AQUILINA: Però inti kont Chairman tal-Enemalta fl-2021. Meta lħaqt Chairman inti x’azzjonijiet ħadt f’dan ir-rigward?

L-INĠINIER JONATHAN SCERRI: F’liema rigward?

ONOR. KAROL AQUILINA: Fir-rigward li kien hemm din l-allegazzjoni li wieħed mis-sidien tal-kumpanija Electrogas kien instab li kellu kumpanija barra minn Malta 17 Black, irreġistrata f’Dubai, li kienet intenzjonata li tħallas ammont ta’ flus kull xahar lil kumpaniji oħra li kienu waħda taċ-Chief of Staff tal-Prim Ministru u l-oħra tal-Ministru Konrad Mizzi.

L-INĠINIER JONATHAN SCERRI: Dak iż-żmien jidhirli li kienet diġà għaddejja investigazzjoni mill-Pulizija. Dan li qed issemmi hu estraneu għall-Enemalta u ma kienx jaffettwa l-andament tal-kumpanija. Il-kumpanija baqgħet timxi mal-kuntratt li kellha ffirmat.

ONOR. KAROL AQUILINA: Inti mort bl-informazzjoni għand il-Pulizija?

L-INĠINIER JONATHAN SCERRI: Ma kellix informazzjoni x’ngħaddi lill-Pulizija.

ONOR. KAROL AQUILINA: Poġġejt lilek innifsek għad-dispożizzjoni tal-Pulizija?

L-INĠINIER JONATHAN SCERRI: Għadni sal-lum għad-dispożizzjoni tal-Pulizija.

ONOR KAROL AQUILINA: Fl-istess perjodu, f’dawn l-aħħar għaxar snin kien hemm ukoll l-issue tal-Montenegro. X’informazzjoni għandek dwar din il-kwestjoni?

L-INĠINIER JONATHAN SCERRI: Milli naf kien sar rapport intern ta’ kif l-Enemalta għamlet id-deal jew kif kienet involuta fid-deal.

ONOR. KAROL AQUILINA: Inti kont involut fid-deal?

L-INĠINIER JONATHAN SCERRI: Le, xejn.

ONOR. KAROL AQUILINA: Fi żmienek saret, meta kont direttur inti?

L-INĠINIER JONATHAN SCERRI: Le, ma kontx direttur. Kont tlabt li nara r-rapport ta’ dan l-awditjar intern li kien sar.
ONOR. KAROL AQUILINA: Min kien għamlu dan ir-rapport?

L-INĠINIER JONATHAN SCERRI: Kumpanija legali, jekk miniex sejjer żball Mamo TCV Advocates, u kont infurmat - u ċċekkjajt anke mal-minuti tal-bord - li dak ir-rapport għadda f’idejn il-Pulizija.

ONOR. KAROL AQUILINA: Tista’ tgħidilna x’kien l-outcome ta’ dak ir-rapport biex nifhmu ftit x’għamilt dwarha?

L-INĠINIER JONATHAN SCERRI:  Ma kienx hemm partikolaritajiet li jħassbuk ħażin ħlief li forsi kien hemm affarijiet li setgħu saru aħjar jiġifieri fil-proċess.

ONOR. KAROL AQUILINA: Sar rapport minn Mamo TCV Advocates dwar il-proċess li wassal biex l-Enemalta tixtri l-proġett tal-wind farms ta’ Montenegro. Naqblu?

L-INĠINIER JONATHAN SCERRI:  Mhux eżatt l-Enemalta, l-Enemalta kienet parteċipi fiha.

ONOR. KAROL AQUILINA: Dak ir-rapport kien jindika li l-Enemalta xtrat xi ħaġa li ftit qabel kienet inxtrat minn xi ħaddieħor għal prezz ħafna inqas. Naqblu fuq hekk?

L-INĠINIER JONATHAN SCERRI: Iva.

ONOR. KAROL AQUILINA: Jidhirlek li dik kienet deal tajba, deal ħażina? X’jidhirlek li kienet? Issa qed ngħidu fiż-żmien li inti kont Chairman tal-Enemalta, allura għandek interess tipproteġi lil Enemalta mill-affarijiet li kienu qed isiru.

L-INĠINIER JONATHAN SCERRI: Id-deal li kellha l-Enemalta per se naħseb li kien tajjeb għax l-Enemalta kellha return garantit fuq l-investiment tagħha. Issa jekk inti jinkwetak il-fatt li kien hemm tranżazzjoni qabel bi prezz iktar baxx, nista’ nifhem il-concern, imma as such l-Enemalta aċċettat dak id-deal, jiġifieri l-bord tad-diretturi ta’ qabli kien aċċetta dak id-deal bit-termini li ġew preżentati lilu.

ONOR. KAROL AQUILINA: Marbut ma’ dan il-fatt li d-deal li kienet saret qabel kienet tinvolvi l-istess persuna li, kif għadni kif għedtlek, kien ġie żvelat li kellha l-kumpanija 17 Black u sa dak iż-żmien kienet pubblika - naqblu li sa dak iż-żmien kien magħruf li 17 Black hija owned minn Jorgen Fenech - inti m’għokritekx għajnejk? Għokritek għajnejk?

L-INĠINIER JONATHAN SCERRI:  Iva.

ONOR. KAROL AQUILINA: U x’għamilt konkretament?  

L-INĠINIER JONATHAN SCERRI: Ma kienx hemm x’tagħmel iktar. Dan ir-rapport li kelli kien diġà għadda f’idejn il-Pulizija, imma iva, tkun imħasseb kif kienu mħassbin diversi persuni oħra anke barra mill-kumpanija.

ONOR. KAROL AQUILINA: Jiġifieri qbadt dan ir-rapport, għaddejtu u daqshekk.

L-INĠINIER JONATHAN SCERRI: X’jista’ jagħmel iktar iċ-chairman tal-kumpanija?

ONOR. ADRIAN DELIA: Fil-mument li inti bħala Chairman tal-Enemalta tiġi din il-proposta quddiemek tal-investiment f’wind farm barra minn pajjiżna...

L-INĠINIER JONATHAN SCERRI: Ipotetikament qed tistaqsini?

ONOR. ADRIAN DELIA: Le, le. Ġrat din.

L-INĠINIER JONATHAN SCERRI: Il-proposta ma ġietx quddiemi. Meta dħalt Chairman tal-Enemalta jien kien diġà sar id-deal.

ONOR. ADRIAN DELIA: Imma hemm kienet. Kienet xi ħaġa li l-Enemalta kellha sehem fiha. Dak li kien wassal biex dan id-deal jiġi kontemplat jew il-persuni li kienu involuti biex dan id-deal, għalkemm on paper jaf kien jagħti l-frott lill-Enemalta, imma ċertament kien se jagħti ħafna iktar frott lil min, permezz ta’ insider information, kien se jagħmel lukru li kieku mbagħad l-Enemalta ma tixtrix. Mhux hekk? Jiġifieri l-Enemalta kienet mhux biss se tbierek imma se tmantni u titma lil min qed jagħmel qligħ li ma kellux għalfejn jagħmel. L-ewwel ħaġa taqbel ma’ din l-analisi?

L-INĠINIER JONATHAN SCERRI: With hindsight qed nifhem...

ONOR. ADRIAN DELIA: Għalkemm ma kontx int li beriktha jew li vvotajt għaliha, imma fhimt li at the end of the day l-Enemalta still kienet se jkollha return which was guaranteed, il-persuni li ddeċidew favuriha din kienu għadhom fil-bord? 

L-INĠINIER JONATHAN SCERRI: Ma naħsibx.

ONOR. ADRIAN DELIA: Meta kont Chairman inti, kien għad baqa’ persuni li kienu fil-management li kienu involuti f’dan in-negozju?

L-INĠINIER JONATHAN SCERRI: Naħseb li l-bord kollu kien ġdid, forsi persuna waħda ma kenitx. Meta dħalt jien kien inħatar bord ġdid.

ONOR. ADRIAN DELIA: X’ġara minn din l-inizjattiva tal-Montenegro meta dħalt inti? X’kien laħaq ġara u ma ġarax? Fejn sibtha inti l-istorja?

L-INĠINIER JONATHAN SCERRI: Kif spjegajt lill-Onor. Aquilina kien sar rapport intern li kien għadda għand il-Pulizija.

ONOR. ADRIAN DELIA: Imma a fini tan-negozju per se?

L-INĠINIER JONATHAN SCERRI: In-negozju kien għaddej, ovvjament l-Enemalta kellha shareholding fil-kumpanija, jidhirli li għadu hemmhekk...

ONOR. ADRIAN DELIA: F’dawn is-sentejn li bqajt inti bħala Chairman, dan in-negozju x’kien qed irendi? Fl-2021 u 2022 hawn mitkub hawn.

L-INĠINIER JONATHAN SCERRI: Mhux sentejn, ftit xhur, seba’ xhur, disa’ xhur, xi ħaġa hekk.

ONOR. ADRIAN DELIA: Dak iż-żmien x’kien qed irendi? F’seba’ xhur tilħaq tara dak li kien sar qabel a fini ta’ numerika. X’kien qed irendilha lil Enemalta?

L-INĠINIER JONATHAN SCERRI: In-numri ma niftakarhomx imma ma kenux spettakolari.

ONOR. ADRIAN DELIA: Jiġifieri għalkemm kien hemm xi ħadd li deherlu li din hija deal garantita, fil-verità ma kienet qed issarraf xejn lil Enemalta?

INĠINIER JONATHAN SCERRI: Ma naħsibx li xejn.   

ONOR. ADRIAN DELIA: Ftit li xejn.

L-INĠINIER JONATHAN SCERRI: Ma naħsibx li kienu jkopru l-problemi li kellha l-Enemalta.

ONOR. ADRIAN DELIA: Ċertament ma sarrfitx daqskemm sarrfet lil min għamel il-qligħ kapitali fuq in-negozju.

L-INĠINIER JONATHAN SCERRI: Ma nafx x’sarrfitlu.

ONOR. ADRIAN DELIA: Kien hemm ħsieb li b’xi mod you seek remedies u din  l-Enemalta toħroġ minnha?

L-INĠINIER JONATHAN SCERRI: Le, ma kienx hemm.

ONOR. ADRIAN DELIA: Tgħidilna għalfejn?

L-INĠINIER JONATHAN SCERRI: Ma ġiet kkonsidrata mill-bord. Il-bord kien iktar qed jiffoka fuq l-operat ta’ dak iż-żmien speċjalment, kif spjegajt qabel, minħabba l-problema tal-prezzijiet tal-enerġija fis-swieq internazzjonali.

ONOR. ADRIAN DELIA: Fil-lista tal-corporate positions li għandek, minbarra Direttur Enemalta Corporation, 2013/2014 hemm imsemmija kumpanija D3 Power Generation Limited. Din hija kumpanija tal-privat?

L-INĠINIER JONATHAN SCERRI: Dik hija kumpanija li hi co-joint bejn Shangai Electric u l-Enemalta li topera l-power plant Delimara 3.

ONOR. ADRIAN DELIA: Jiġifieri għalkemm kont ilek Direttur fuq Enemalta Corporation 2013/2014 b’xi mod jew ieħor xorta bqajt imbagħad anke wara involut fl-Enemalta.   

L-INĠINIER JONATHAN SCERRI: Iva

ONOR. ADRIAN DELIA: U l-kumpanija l-oħra, Energy Services Centre Limited?

L-INĠINIER JONATHAN SCERRI: Dik hija kumpanija oħra co-joint bejn l-Enemalta u Shangai Electric biex tagħti s-servizzi tal-manutenzjoni.
ONOR. ADRIAN DELIA: Qed nistaqsik għax jiena ma għandix wisq interess fejn jidħol ix-xogħol tiegħek fil-privat. Nixtieq nikkonċentra fuq dak li għandu x’jaqsam ma’ entitajiet governattivi, parastatali jew hybrid. Jiġifieri mit-2013 sal-2022 prattikament kien hemm qisu perjodu ta’ sentejn biss li ma bqajtx b’xi mod f’xi pożizzjoni jew mal-Enemalta direttament jew ma’ kumpaniji relatati mal-Enemalta.

L-INĠINIER JONATHAN SCERRI: Skont x’hemm miktub ...

ONOR. ADRIAN DELIA: Jiġifieri għalkemm lill-kollega tiegħi kont qed tgħidlu: “Għax dik ma lħaqthiex u dik ma lħaqthiex”, kellek dan iż-żmien kollu 2013, 2014, 2015, 2016, 2017, 2018 imbagħad pawsa żgħira ta’ sentejn, tlieta, imbagħad erġajt kont hemm fl-2021, 2022. Jiġifieri l-avvenimenti li kellhom x’jaqsmu ma’ dak li semma l-kollega tiegħi f’dawk it-tliet snin biss saru? Kemm qabel l-2021 u kemm mill-2021 ’il quddiem, meta inti kont b’xi mod involut, ma kellhomx x’jaqsmu? Ma ġewx quddiemek? Ma kienx hemm exposure? Ma kienx hemm deċiżjonijiet x’jittieħdu?

L-INĠINIER JONATHAN SCERRI: Le. Definately not. Dawk il-kumpaniji li semmejt kienu sussidjarji tal-Enemalta, waħda minnhom shareholding minoritarju, u ma kellhom xejn x’jaqsmu mal-andament tal-Enemalta bħala mother company. Ovvjament kienu jiffokaw fuq ir-rwol u fuq il-memorandum and articles ta’ dawk il-kumpaniji partikolari.

ONOR. ADRIAN DELIA: Ħa nieħdok lura għal dak li għedt fil-bidu, meta fl-2013, 2014 inti kont Direttur mal-Enemalta, imbagħad kien hemm rapport li kien sar dwar kif se jsir l-aġġudikar ta’ min se jieħu t-tender prinċipali tal-power station. Inti għedtilna li ġie ppreżentat rapport lill-bord. Fhimtek sew?

L-INĠINIER JONATHAN SCERRI: Iva, iva. Issa jekk kienx rapport jew forma ta’ presentation...

ONOR. ADRIAN DELIA: Tiftakar min għamlu jew le?

L-INĠINIER JONATHAN SCERRI: Ma staqsejtnix imma niftakar.

ONOR. ADRIAN DELIA: Min kien għamlu?
L-INĠINIER JONATHAN SCERRI: David Galea.

ONOR. ADRIAN DELIA: Kien għamlu David Galea. X’funzjoni kellu David Galea? What was his expertise?

L-INĠINIER JONATHAN SCERRI: Kien konsulent tal-Enemalta. Bħala expertise jidhirli li kien fil-business management.

ONOR. ADRIAN DELIA: Jiġifieri outside consultant. Għan-nom ta’ xi kumpanija?

L-INĠINIER JONATHAN SCERRI: Outside consultant.

ONOR. ADRIAN DELIA: David Galea was representing...

L-INĠINIER JONATHAN SCERRI: Iva. Kellu kumpanija imma ma niftakarx x’kien jisimha.

ONOR. ADRIAN DELIA: Ma tafx kenitx l-istess waħda li tat xi konsulenzi fuq in-negozju tat-tliet sptarijiet tal-Vitals hux hekk?

L-INĠINIER JONATHAN SCERRI: M’għandix idea. Ma naf xejn fuq dak il-kuntratt.

ONOR. ADRIAN DELIA: Min kien qabbdu lil dan David Galea?

L-INĠINIER JONATHAN SCERRI: Ma nafx, imma jidhirli kien diġà ingaġġat meta dħalt Direttur l-ewwel darba fl-2013.

ONOR. ADRIAN DELIA: U dan ġab dan ir-rapport lil Enemalta. Dan ir-rapport ġabu qabel jew wara li kien hemm xi evaluation committee biex jagħtu l-evalwazzjoni tagħhom?

L-INĠINIER JONATHAN SCERRI: Wara li sar il-proċess ippreżentalna l-outcome...

ONOR. ADRIAN DELIA: Jiġifieri l-ewwel kien hemm il-proċess tat-tendering, kien hemm evaluation board, l-evaluation board ħareġ b’deċiżjoni u twaħħlet id-deċiżjoni tal-evaluation board jew twassal ir-rapport ta’ David Galea dwar x’qal l-evaluation board?

L-INĠINIER JONATHAN SCERRI: Jekk niftakar tajjeb, għax ilu għaxar snin, David Galea wassal presentation li kien jinkludi r-rapport tal-evalution u kien hemm highlighted il-marki li ġabu l-bidders u x’naf jien.

ONOR. ADRIAN DELIA: L-evaluation report proprju wasal għand id-Diretturi?

L-INĠINIER JONATHAN SCERRI: Jien ma rajtux. Il-bord tad-diretturi jara l-evaluation report, għalhekk issir presentation. Niftakar il-ġurnata kienet is-Sibt u saret presentation estensiva ta’ xi sagħtejn jew sagħtejn u nofs. Kellna ċans nistaqsu li ridna.

ONOR. ADRIAN DELIA: Mela ara hux qed nifhem sew. Skont il-liġi hemm il-ħtieġa li meta jkun hemm tender ta’ din il-portata jkun hemm bord ta’ evalwazzjoni. Dak il-bord tal-evalwazzjoni għamel xogħlu u ħareġ rapport b’konklużjoni. Naqblu? Minflok dik il-konklużjoni, dak ir-rapport wasal għand il-bord tad-diretturi tal-Enemalta, tqabbad espert li ta l-opinjoni tiegħu...

L-INĠINIER JONATHAN SCERRI: Le, le, ma kenitx hekk.

ONOR. ADRIAN DELIA: Mela spjegali ftit...

L-INĠINIER JONATHAN SCERRI: Ma kenitx kwestjoni ta’ opinjoni, safejn naf jien ...

ONOR. ADRIAN DELIA: Rapport tiegħu fuq ir-rapport tal-evaluation board.

L-INĠINIER JONATHAN SCERRI: Iva, kien summary. Ma jidhirlix li kien hemm element ta’ opinjoni fih. It was quite a factual presentation.

ONOR. ADRIAN DELIA: Inti kellek tara u tirċievi the evaluation report innifsu jew inkella jitqabbad xi ħadd li qed insejħulu konsulent privat...

L-INĠINIER JONATHAN SCERRI: Jekk m’iniex sejjer żball kellu rwol partikolari. Insejt eżatt jekk hux biex imexxi l-evaluation jew it-technical proceedings, imma naħseb kien parti mill-evalwazzjoni. Qed tittestjali l-memorja ħafna, imma jidhirli li kien parti mill-bord tal-evalwazzjoni. Però mhijiex normali li l-bord tad-diretturi tal-kumpanija jew tal-korporazzjonijiet jidħol fl-evaluation report. Ħafna drabi hemm procurement process imbagħad sta għall-eżekuttiv li jaġixxi fuq dak ir-rapport.
ONOR. ADRIAN DELIA: Hemm evaluation reports li ma tantx ikunu xi super tekniċi. Meta jkun hemm evaluation report li jkun tekniku ħafna ġieli jitqabbad xi ħadd biex jassisti fl-interpretazzjoni tiegħu. Imma jekk inti jkollok evaluation report normali l-bord tad-diretturi jrid jarah biex jiddeċiedi l-evaluation report.

L-INĠINIER JONATHAN SCERRI: Jien kont f’diversi bordijiet. Rari jitla’ rapport ta’ evalwazzjoni quddiem id-diretturi. Ħafna drabi jimxi għand il-procurement manager u l-kap eżekuttiv.

ONOR. ADRIAN DELIA: Inti din il-presentation tiftakarha?

L-INĠINIER JONATHAN SCERRI: Mhux se ngħidlek niftakarha kollha, imma għandi idea.

ONOR. ADRIAN DELIA: Mhux x’kien liebes David Galea u kelma b’kelma, imma l-ġist. Kellkom aċċess għall-evaluation report kieku ridtu?

L-INĠINIER JONATHAN SCERRI: Stajna nistaqsu li ridna.

ONOR. ADRIAN DELIA: Jiġifieri fejn David Galea kien qed jgħid xi ħaġa u xi ħadd kellu x’jistaqsih ma setax isir aċċenn jew aċċess dirett għall-evaluation report?

L-INĠINIER JONATHAN SCERRI: Naħseb li seta’ jsir iva.

ONOR. ADRIAN DELIA: U staqsejtuh dwaru?

L-INĠINIER JONATHAN SCERRI: Jien ma niftakarx li staqsejt.

ONOR. ADRIAN DELIA: Fakkarni kemm kien il-valur ta’ dan it-tender? Mijiet ta’ miljuni, jiġifieri ma kienx tender żgħir, però xorta ppreferejtu li tistrieħu biss fuq ir-rapport ta’ David Galea milli jkollkom ir-rapport intier, twil kemm kien twil – u jien ma nafx kemm kien twil għax ma rajtux - tal-evaluation committee. Naqblu? Taf min kienu n-nies fuq l-evaluation committee?

L-INĠINIER JONATHAN SCERRI: Kien hemm diversi kumitati, tekniċi u finanzjarji, imma ma niftakarx min huma.

ONOR. ADRIAN DELIA: Imma mbagħad ikun hemm a smaller evaluation committee...

L-INĠINIER JONATHAN SCERRI: Le, għax jekk niftakar sew il-proċess maqsum f’ħames stadji, administrative compliance, technical, financial, imbagħad kien hemm forma ta’ scoring u kien qed jimxi minn proċess għall-ieħor sakemm imbagħad l-aħħar team wasal f’punteġġ tal-preferred bidder u tar-reserve bidder.

ONOR. ADRIAN DELIA: Imma l-aħħar team probabbilment ikollu l-kompożizzjoni tiegħu ta’ evaluator. Jiġifieri jekk sar dak il-proċess li qed tgħid int, eventually jkun hemm l-aħħar evaluation board li jiġbor kollox u jasal għall-konklużjoni hu u jkun hemm numru ta’ nies fuqhom. Ma tiftakarx min kienu n-nies fuq dan l-aħħar wieħed?

L-INĠINIER JONATHAN SCERRI: Ma niftakarx imma this is public information, jidhirli anke l-NAO report isemmihom. Ma niftakarx min kienu.

ONOR. ADRIAN DELIA: Sussegwentement dan David Galea tal-consultancy firm Beat Ltd baqa’ jkollu relazzjoni mal-Enemalta? Taf xejn?

L-INĠINIER JONATHAN SCERRI: Iva.

ONOR. ADRIAN DELIA: U x’tip ta’ relazzjoni baqa’ jkollu?

L-INĠINIER JONATHAN SCERRI: Jien niftakar kien parti mit-tim ta’ negozjar għall-kuntratt finali.

ONOR. ADRIAN DELIA: Wara dak l-istadju li semmejtli inti?

L-INĠINIER JONATHAN SCERRI: Iva.    

ONOR. ADRIAN DELIA: Jiġifieri kien l-istess persuna li takom il-presentation fuq il-konklużjonijiet tal-evaluation board li mbagħad kien intrigat bin-negozjati wkoll?

L-INĠINIER JONATHAN SCERRI: Iva, naħseb li anke din hija public information.

ONOR. ADRIAN DELIA: Inti qatt rajt il-brief li ngħata David Galea?

L-INĠINIER JONATHAN SCERRI: Le.  
ONOR. ADRIAN DELIA: Qatt tlabtha?

L-INĠINIER JONATHAN SCERRI: Le.

ONOR. ADRIAN DELIA: Sirt taf eventwalment x’kienet u safejn kienet testendi?

L-INĠINIER JONATHAN SCERRI: Inkun qed nigdeb jekk ngħidlek li sirt naf x’kien fiha l-brief. Nista’ ngħid x’kien qed jagħmel fl-andament ta’ xogħlu David Galea.

ONOR. ADRIAN DELIA: Dik nixtieq inkun naf. Kien personaġġ, persuna jew soċjetà li kienet involuta kemm qabel it-tendering procedure, kemm waqt it-tendering procedure kif ukoll wara t-tendering procedure?

L-INĠINIER JONATHAN SCERRI: Li kien involut qabel ma nistax nikkonferma għax ma nafx. Imma waqt l-evalwazzjoni iva u anke waqt in-negozjar tal-kuntratti.

ONOR. ADRIAN DELIA: U sussegwentement wara n-negozjar tal-kuntratti?

L-INĠINIER JONATHAN SCERRI: Ma niftakarx li kien involut.

IĊ-CHAIRPERSON: Iktar rimarki? L-Onor. Karol Aquilina.

ONOR. KAROL AQUILINA: Ħa nerġa’ nieħdok lura għall-proġett tal-Montenegro. Inti semmejt li kien sar dan ir-rapport minn ditta legali Mamo TCV Advocates. L-ewwel nett dan ir-rapport ġie mitlub fiż-żmien li inti kont Chairman?

L-INĠINIER JONATHAN SCERRI: Le, kien talbu l-bord ta’ qabel.

ONOR. KAROL AQUILINA: Imbagħad ġie preżentat meta kont inti Chairman.

L-INĠINIER JONATHAN SCERRI: Le, kien diġà ġie preżentant lill-bord ta’ qabel u kien diġà ppreżentah lill-Pulizija.

ONOR. KAROL AQUILINA: Inti taf lil ċertu wieħed Turab Musayev?

L-INĠINIER JONATHAN SCERRI: Naf min hu.

ONOR. KAROL AQUILINA: Iltqajt miegħu?

L-INĠINIER JONATHAN SCERRI:  Iva.

ONOR. KAROL AQUILINA: Kemm-il darba ltqajt miegħu?

L-INĠINIER JONATHAN SCERRI: Iltqajt numru żgħir ta’ drabi waqt li kien hemm id-diskussjoni teknika mal-Electrogas fuq ix-shipment tal-LNG.

ONOR. KAROL AQUILINA: Apparti inti, min hemm iktar f’dawn il-laqgħat?

L-INĠINIER JONATHAN SCERRI: Kien hemm l-avukat li kien qed jgħin lill-Enemalta fil-kuntratt, kien hemm David Galea min-naħa tal-Enemalta u kien hemm in-nies tas-Siemens. 

ONOR. KAROL AQUILINA: Maltin min kien hemm?

L-INĠINIER JONATHAN SCERRI: Naħseb jien, David Galea u l-avukat tal-Enemalta.

ONOR. KAROL AQUILINA: Xi ħadd ieħor partikolari ma’ Turab Musayev ma kienx hemm?

L-INĠINIER JONATHAN SCERRI: Le. Ir-relation li kelli miegħu kienet pjuttost teknika.

ONOR. KAROL AQUILINA: Kont taf x’kuntatti għandu dan Turab Musayev f’Malta?

L-INĠINIER JONATHAN SCERRI: F’Malta le, imma kont naf li qed jirrappreżenta s-SOCAR u kont qed niddiskuti miegħu x-shipment tal-LNG biex imbagħad tinbena l-iskeda li daħlet fil-kuntratt.

ONOR. KAROL AQUILINA: Taf min hu l-contact person tiegħu hawn Malta dan?

ONOR. KAROL AQUILINA: Ma kienx hemm xi ħadd partikolari li ġie jippreżentahulek lil dan?

L-INĠINIER JONATHAN SCERRI: Le. Pereżempju kien jissejjaħ meeting tekniku u jippreżenta ruħu.

ONOR. KAROL AQUILINA: Fuq il-proġett tal-Montenegro naqblu li kien instab li dan il-famuż proġett tal-Montenegro oriġinarjament kien inxtara minn kumpanija oħra barranija? Tiftakar x’jisimha dik il-kumpanija?

L-INĠINIER JONATHAN SCERRI: Le ma niftakarx.

ONOR. KAROL AQUILINA: Jekk ngħidlek li kien jisimha Cifidex. 

L-INĠINIER JONATHAN SCERRI: L-isem rings a bell.

ONOR. KAROL AQUILINA: Tiftakar fejn kienet reġistrata din il-kumpanija Cifidex?

L-INĠINIER JONATHAN SCERRI: Le.

ONOR. KAROL AQUILINA: Tiftakar x’kienet għamlet din Cifidex?

L-INĠINIER JONATHAN SCERRI: Jidhirli kienet xtrat il-kumpanija mingħand kumpanija oħra li kienet bdiet tiżviluppa l-proġett, imbagħad eventwalment l-Enemalta u x-Shangai Electric xtraw sehem differenti mingħand Cifidex Ltd.

ONOR. KAROL AQUILINA: Tiftakar x’kien il-finanzjament li ottjeniet Cifidex?

L-INĠINIER JONATHAN SCERRI: Le, ma niftakarx.

ONOR. KAROL AQUILINA: Ħalli nfakkrek ftit. Jekk ngħidlek li din Cifidex kienet reġistrata f’Seychelles imbagħad kienet kisbet loans mingħand xi ħadd biex tkun tista’ tixtri l-proġett tal-Montenegro, din tiftakarha?

L-INĠINIER JONATHAN SCERRI: Milli smajt fil-pubbliku.

ONOR. KAROL AQUILINA: Tiftakar li din kienet ħadet loan ta’ €3 miljun li kienet in-nefqa li għamlet Cifidex biex tixtri l-proġett ta’ Montenegro. Tiftakar dawn il-flus minn fejn ġew?

L-INĠINIER JONATHAN SCERRI:  Ma niftakarx, imma jidhirli li fil-public domain kien hemm pjuttost trace ta’ min sellifhomlha.

ONOR. KAROL AQUILINA: Inti ma tafx jiġifieri?

L-INĠINIER JONATHAN SCERRI: Jekk tissuġġerili, nista’ nfittex fil-memorja ...

ONOR. KAROL AQUILINA: Jekk ngħidlek li Cifidex, biex xtrat dak il-proġett ta’ Montenegro, ħadet loan mingħand 17 Black ma tiftakarx?

L-INĠINIER JONATHAN SCERRI: Ma niftakarx u mhux se mmerik għax ma kenitx parti mid-dominju tiegħi.

ONOR. KAROL AQUILINA: Ma tiftakarhiex u lanqas tiftakar li din kienet waħda mill-affarijiet li kienet fir-rapport.

L-INĠINIER JONATHAN SCERRI: Le, ma niftakarx li kien hemm dak...

ONOR. KAROL AQUILINA: Naqblu li Cifidex kienet xtrat din il-kumpanija tal-Montenegro għal €3 miljun. Tiftakar kemm imbagħad xtratha ftit jiem wara l-Enemalta?

L-INĠINIER JONATHAN SCERRI: Ma niftakarx x’kien il-perjodu, jidhirli €8 miljun jew €9 miljun.

ONOR. KAROL AQUILINA: Cifidex xtrat din il-kumpanija tan-negozju tal-Montenegro. Ttiftakar kemm żmien wara xtrat l-Enemalta?

L-INĠINIER  JONATHAN SCERRI: Naf li kien żmien qasir, imma ma niftakarx eżatt.

ONOR. KAROL AQUILINA: Kienet sena?

L-INĠINIER  JONATHAN SCERRI: Naħseb hekk jew inqas.

ONOR. KAROL AQUILINA: Kienet sitt xhur? Ma tiftakarx.

L-INĠINIER  JONATHAN SCERRI: Le, ma niftakarx għax ma kontx involut f’dak id-deal jiena.

ONOR. KAROL AQUILINA:  Jekk ngħidlek li kienet ġimagħtejn?

L-INĠINIER  JONATHAN SCERRI: Jista’ jkun, mhux se mmerrik. Ħafna minnu sirt nafu mill-midja ...

ONOR. KAROL AQUILINA: Jien interessat inkun naf x’għamilt inti. Mela kellna sitwazzjoni fejn Cifidex xtraw din il-kumpanija tal-windfarms tal-Montenegro għal xi €3 miljun, dawn it-€3 miljun issellfithom mingħand kumpanija 17 Black - issa dak iż-żmien kien magħruf li hija ta’ Yorgen Fenech - imbagħad ġimgħatejn wara l-Enemalta xtrat il-kumpanija mingħand Cifidex għal €10.3 miljun. Inti f’dak il-mument m’għokritekx għajnejk u għedt li kien hemm xi ħaġa ħażina ħafna?

L-INĠINIER  JONATHAN SCERRI: F’liema mument qed tirreferi?

ONOR. KAROL AQUILINA: F’dan il-mument li ħarġu dawn l-affarijiet fil-gazzetti u inti kont iċ-Chairman tal-Enemalta.

L-INĠINIER  JONATHAN SCERRI: Le, le, għalhekk qed nistaqsik għax jien kont Chairman tal-Enemalta ħafna wara...

ONOR. KAROL AQUILINA: Le, le, mhux ħafna wara. Meta lħaqt Chairman tal-Enemalta?

L-INĠINIER  JONATHAN SCERRI: Fl-2021.

ONOR. KAROL AQUILINA: Ir-rapport taf meta kien dated?

L-INĠINIER  JONATHAN SCERRI: 2019 jew 2020.

ONOR. KAROL AQUILINA: Ir-rapport ta’ Mamo TCV dwar il-proġett tal-Montenegro kien dated 28 January 2021.

ONOR. ANDY ELLUL (Segretarju Parlamentari għad-Djalogu Soċjali): Dan qiegħed fid-dominju pubbliku?

ONOR. KAROL AQUILINA: Iva. Dan intitolat Mozura Wind Farm Project.

L-INĠINIER  JONATHAN SCERRI: Jiġifieri qisu sitt xhur qabel bdejt il-kariga tiegħi. 

ONOR. KAROL AQUILINA: Tiftakar meta lħaqt Chairman inti kienx ġie ppubblikat jew le?

L-INĠINIER JONATHAN SCERRI: Naħseb li iva, imma m’iniex ċert. Naf żgur li kien għadda għand il-Pulizija għax iċċekkjajt il-minuti tal-bord ta’ qabel dħalt jien u kien hemm nota li għadda għand il-Pulizija.
ONOR. KAROL AQUILINA: Inti, meta kellek din l-ovvja serqa għaddejja, xi ħaġa li nxtrat għal €3 miljun u f’daqqa waħda...

L-INĠINIER JONATHAN SCERRI:  Jekk xejn “serqa li saret”, mhux “għaddejja”. Hemm differenza.

ONOR. KAROL AQUILINA: Saret, u l-Enemalta at one point, meta sirt Chairman inti, kellha xi ħaġa li ħallset €10.3 miljun għaliha li ġimagħtejn qabel kienet tiswa €3 miljun. Mela f’daqqa waħda kien hemm din id-diskrepanza ta’ dawn is-€7 miljun u, terġa’ u tgħid, it-€3 miljun li bihom Cifidex xtrat din il-kumpanija kienu ġejjin minn kumpanija li s-sid tagħha huwa wieħed minn dawk involuti fil-consortium tal-Electrogas, li huwa Yorgen Fenech li - nista’ ngħidha jien għax naf fiċ-ċert - huwa ħabib kbir ta’ Turab Musayev li inti ltqajt miegħu. Kont taf li huma ħbieb dawn?

L-INĠINIER JONATHAN SCERRI: Le.

ONOR. KAROL AQUILINA: Ma kontx taf li dawn huma ħbieb. Qatt iltqajt magħhom flimkien?

L-INĠINIER JONATHAN SCERRI: Le.

ONOR. KAROL AQUILINA: Turab Musayev qatt semmihulek lil Yorgen Fenech?

L-INĠINIER JONATHAN SCERRI: Jien kelli numru ta’ laqgħat purament tekniċi ma’ Turab Musayev.

ONOR. KAROL AQUILINA: Yorgen Fenech qatt semmihulek lil Turab Musayev?

L-INĠINIER JONATHAN SCERRI: Le. Ma tantx iltqajt ma’ Yorgen Fenech.

ONOR. KAROL AQUILINA: Ġieli ltqajt ma’ Yorgen Fenech?

L-INĠINIER JONATHAN SCERRI: Iva.

ONOR. KAROL AQUILINA: U f’liema kontest iltqajt miegħu?

L-INĠINIER JONATHAN SCERRI: Waqt in-negozjar tal-kuntratt tal-Electrogas. 

ONOR. KAROL AQUILINA: Once li kien ġie aġġudikat ma kienx hemm negozjar.

L-INĠINIER JONATHAN SCERRI: Kien hemm negozjar tekniku.

ONOR. KAROL AQUILINA: U ma’ liema aspett marbut?

L-INĠINIER JONATHAN SCERRI: Jien kont involut l-iktar fuq it-testing tal-impjant, kif għandu jsir it-test biex jiġi aċċettat min-naħa ta’ inġinerija.

ONOR. KAROL AQUILINA: Kont involut fil-kwestjoni tal-finanzjament tal-proċess, fil-garanzija li ta l-Gvern?

L-INĠINIER JONATHAN SCERRI: Le, xejn minn dan.

ONOR. KAROL AQUILINA: Jien spjegajtlek li kien ħareġ li l-Enemalta ħallset €10.3 miljun għal xi ħaġa li ġimagħtejn qabel kienet tiswa €3 miljun. Inti x’inhu l-assessment tiegħek ta’ dik iċ-ċirkostanza?

L-INĠINIER JONATHAN SCERRI: L-assessment f’liema vesti?

ONOR. KAROL AQUILINA: Illum bħala persuna, x’inhu l-value judgement tiegħek dwar din il-ħaġa?

L-INĠINIER JONATHAN SCERRI: Il-value judgement tiegħi ngħid li it wasn’t a good deal.

ONOR. KAROL AQUILINA: It wasn’t a good deal. Meta kont Chairman inti ħadt xi azzjoni biex tirriversja dik id-deal?

L-INĠINIER JONATHAN SCERRI: Kif għedt qabel fil-ftit xhur li kont Chairman il-focus kien fuq problemi oħrajn.

ONOR. KAROL AQUILINA: Ma kontx ftit xhur hemm.

L-INĠINIER JONATHAN SCERRI: Iva ftit xhur.

ONOR. KAROL AQUILINA: Għamilt minn 2021 sa 2022.

L-INĠINIER JONATHAN SCERRI: Nista’ nagħtik id-dati, mis-6 ta’ Ottubru 2021 sas-7 ta’ Ġunju, 2022.

ONOR. KAROL AQUILINA: X’inizjattiva ħadt?

L-INĠINIER JONATHAN SCERRI: Fuq din ma ħadtx azzjoni, le.

ONOR. KAROL AQUILINA: Ma ħadt l-ebda azzjoni.

L-INĠINIER JONATHAN SCERRI: Kif għedtlek jien dħalt fis-6 ta’ Ottubru 2021, eżatt kif bdew jisparaw il-prezzijiet tal-enerġija u l-focus kien purament fuq dawk.

ONOR. KAROL AQUILINA: Din is-sitwazzjoni ddiskutejtha mal-Ministru?

L-INĠINIER JONATHAN SCERRI: Liema sitwazzjoni?

ONOR. KAROL AQUILINA: Din tal-proġett tal-Montenegro.

L-INĠINIER JONATHAN SCERRI: Niftakar kont għedtilha li rajt ir-rapport u rajt il-minuti u li r-rapport mar għand il-Pulizija.

ONOR. KAROL AQUILINA: Daqshekk? L-ebda diskussjoni oħra? Lanqas ipproponejt xi forma ta’ azzjoni li għandha tittieħed? Biex inkunu ċari, inti kont taf u llum qed tgħidilna li jidhirlek li sar ħażin, però fil-perjodu li kont Chairman inti dan il-ħażin li sar ma ppruvajtx tirriversjah.

L-INĠINIER JONATHAN SCERRI: Stenna daqsxejn. L-Enemalta kellha shareholding fil-Mozura Wind Park. At that point l-execution kienet diġà saret. L-options li kien hemm kienu li jew tiddivesti ruħha mill-kumpanija... Mil-lat kummerċjali ma tantx kien hemm options oħrajn.

ONOR. KAROL AQUILINA: Jidhirlek li din kienet biċċa frodi?

L-INĠINIER JONATHAN SCERRI: Diffiċli niġġudika, ma nħossnix kompetenti niġġudika. Li nista’ ngħidlek, kif staqsieni l-kollega tiegħek, hu li ma naħsibx li kien hemm deal tajjeb.

ONOR. KAROL AQUILINA: Meta tgħid li ma taħsibx li kien deal tajjeb, jien qed nifhem li sar bi ħsara għall-pajjiż.

L-INĠINIER JONATHAN SCERRI: Jekk xejn, sar bi ħsara għall-Enemalta. Il-kelma “ħsara” tfisser ħafna affarijiet.

ONOR. KAROL AQUILINA: L-Enemalta ta’ min hi? Mhux tal-pajjiż? 

L-INĠINIER JONATHAN SCERRI: Tax-shareolders.

ONOR. KAROL AQUILINA: U x-shareholders huma? 

L-INĠINIER JONATHAN SCERRI: Ix-shareolders huma l-Gvern u x-Shangai Electric.

ONOR. KAROL AQUILINA: Wara li spiċċajt minn Chairman, xi forma ta’ azzjoni dwar hekk ħadt?

L-INĠINIER JONATHAN SCERRI: Le, xejn.

ONOR. KAROL AQUILINA: M’għandi xejn iktar x’nistaqsi.

ONOR. ADRIAN DELIA: Jien għandi xi ħaġa oħra għax waqt li kont qed twieġeb lill-kollega reġa’ tfaċċa David Galea tal-consultancy firm Beat Ltd. Jekk fhimt sew meta staqsiek min kien fil-meetings tal-wind farm...

L-INĠINIER JONATHAN SCERRI: Le, fid-deal tal-wind farm ma kontx involut jien. Jekk m’iniex sejjer żball staqsieni min kien hemm Maltin fin-negozju mal-Electrogas.

ONOR. ADRIAN DELIA: Mhux hekk fhimt jien. After 2013 u l-involviment ta’ David Galea tal-consultancy firm Beat Ltd fil-konsulenza li ta lill-Enemalta rigwardanti l-Electrogas, sussegwentement meta erġajt kont f’pożizzjoni għolja, Chairman fl-Enemalta, kien reġa’ feġġ dan David Galea jew le?

L-INĠINIER JONATHAN SCERRI: Le.

ONOR. ADRIAN DELIA: Not at all?

L-INĠINIER JONATHAN SCERRI: Le.

ONOR. ADRIAN DELIA: Dak li ridt niċċara.
IĊ-CHAIRPERSON: L-Onor. Andy Ellul.

ONOR. ANDY ELLUL: Sur Scerri, lil hinn minn dan is-suġġett li naf li anke quddiem kumitat ieħor xehedt għal sigħat twal b’mod dettaljat, inti għadek kemm għedt li meta dħalt f’Ottubru dħalt f’era fejn kienu sparaw il-prezzijiet. Tista’ tispjegalna ftit, b’mod li aħna li m’aħniex tekniċi nifhmu, x’għamilt fir-rwol tiegħek biex jittaffew il-kontijiet tad-dawl u l-ilma fuq il-poplu Malti?

L-INĠINIER JONATHAN SCERRI: Iva. Il-prezzijiet bdew telgħin qisu lejn l-aħħar ta’ Settembru, 2021 fejn il-prezz medju tal-enerġija mill-interconnector kien tela’ minn medja ta’ €70, €80 kull megawatt-hour għal qrib €150 għal kull megawatt-hour.  L-Enemalta ovvjament tixtri minn mix ta’ sorsi ta’ enerġija fosthom l-Electrogas, id-Delimara 3 u l-interconnector. Inpoġġi daqsxejn fil-ġenb ir-renewables għax dawk għandhom priority despatch. Ovvjament id-Delimara 3 u Delimara 4 waħedhom mhumiex biżżejjed biex ikopru l-bżonnijiet tal-pajjiż u l-bqija jinxtara minn fuq l-interconnector. 

F’dak iż-żmien kien hemm exposure tal-Enemalta għal dawn il-prezzijiet li mhux fl-Italja biss, imma fl-Ewropa kollha bdew telgħin. Ma kenux għadhom telgħu kif telgħu s-sena l-oħra wara li bdiet l-invażjoni tal-Ukrajna, imma kienu bdew telgħin ġmielhom. Saru diskussjonijiet mal-Ministeru tal-Finanzi dwar kif il-Gvern jista’ jmmitiga l-prezzijiet. Ovvjament l-interess tiegħi bħala Enemalta kien li l-kumpanija tibqa’ fuq saqajha. L-options kienu prattikament tnejn, jew li l-Enemalta ssib għajnuna minn x’imkien jew inkella kien ikollha tgħolli t-tariffi. 

IĊ-CHAIRPERSON: Iktar mistoqsijiet? M’hawnx iktar mistoqsijiet. Nirringrazzjak Inġinier Scerri u nitolbok biex tirtira mill-kamra biex il-kumitat jiddiskuti din in-nomina. 

[bookmark: _Hlk179543761]Fil-5.27 p.m. l-Inġinier Jonathan Scerri irtira mill-kamra tal-Kumitat.

Il-laqgħa ġiet sospiża sabiex il-membri jkomplu jiddiskutu bejniethom in camera u rriżumiet fil-5.34 p.m. 

IĊ-CHAIRPERSON: Il-Kumitat jirriżumi. Se npoġġi għall-vot il-ħatra tal-Inġinier Jonathan Scerri bħala Chairperson tal-Bord tal-Awtorità Maltija għall-Komunikazzjoni. Dawk favur? (Onor. Membri: Aye) Dawk kontra? (Onor. Membri: No) Għaddiet.

ONOR. MEMBRU: Division

VOTAZZJONI NRU 4

	Favur: 4

	L-Onor.
	L-Onor.

	
	

	Chris Agius
	Karol Aquilina

	Andy Ellul
	Adrian Delia

IĊ-CHAIRPERSON: In-nomina ġiet approvata. Nistieden lill-Inġinier Jonathan Scerri jidħol lura fil-kamra tal-Kumitat. 

Fil-5.35 p.m. l-Inġinier Jonathan Scerri daħal lura fil-kamra tal-Kumitat.

IĊ-CHAIRPERSON: Inġinier Scerri, nixtieq ninfurmak li n-nomina tiegħek għall-kariga ta’ Chairperson tal-Bord tal-Awtorità Maltija għall-Komunikazzjoni ġiet approvata mill-Kumitat. Ir-riżultat tal-votazzjoni kien 4 favur u 3 kontra.

L-Onor. Adrian Delia.

ONOR. ADRIAN DELIA: Bil-permess tiegħek, Sur President, nixtieq nindirizza lill-Kumitat għax ma naħsibx li għandu jkun mistur dak li naħsbu u allura faċli nikkomunikawh. Fil-ħajja pubblika s-servizz lejn entitajiet governattivi jrid ikun tal-ogħla standards. Il-fatt biss– u hawnhekk m’iniex qed ngħaddi ġudizzju, imma qed nagħmel premessa, għax l-affarijiet ma nafhomx biżżejjed - li bniedem ma jkunx ipparteċipa f’xi ħaġa li saret b’mod skorrett mhijiex biżżejjed biex tilħaq l-ogħla standard u tgħid: Jien ma kontx involut f’dik. Dak mhuwiex biżżejjed. Fil-kuntest ta’ dak li għaddej minnu pajjiżna għandna bżonn li fl-ogħla pożizzjonijiet - u hawnhekk nagħmlu l-iskrutinju tal-ogħla pożizzjonijiet - ikun hemm min jgħid: Isma’, dan sar ħażin! Trid tgħidlu li huwa ħażin, issejjaħlu b’ismu u tagħmel dak kollu possibbli biex fejn hemm il-possibilità li dak jiġi reversed, jiġi reversed. Għal dik ir-raġuni aħna vvotajna kontra.

IĊ-CHAIRPERSON: Grazzi. Inġinier Scerri, dan il-Kumitat se jinforma lill-Ministru għall-Ekonomija, Intrapriża u Proġetti Strateġiċi li n-nomina tiegħek ġiet approvata minn dan il-Kumitat. Grazzi u nawguralek. 

Nirringrazzja lil kulħadd. Din il-laqgħa hija konkluża u l-Kumitat huwa aġġornat.

Fil-5.36 p.m. il‑Kumitat aġġorna għal data li kellha tiġi komunikata aktar ’il quddiem..

